
Buldular ol bînişandan çün nişan Abdâllar

Lâmekân ilinde tutdular mekân Abdâllar

Satdılar bir yâre cümle iki âlem rahtını

Yapamadılar dükân içre dükân Abdâllar

îçdiler Fazl-ı İlâhi çeşmesinden âb-ı Hızr

İtdiler kesb-i hayât-ı Câvidan Abdâllar

Öldiler ölmezden evvel oldılar hayy-i ebed

Virdiler can buldılar bir özge can Abdâllar

Oldular çün kim sırât-ul-mustakîmin sâliki

Olsalar Hızr ile tan mı hem’inan Abdâllar

Cümle nefsânî murâdâtı çü dilden sürdiler

Oldılar mâ’nide şâh-ı kâmran Abdâllar

Sakınub düzd-i hevâdan gerçek erler himmetin

Eylediler şehr-i dilde pâsban Abdâllar

Eylemişdir her biri ifritini nefsin zebun

Sûretâ seyr itdüğin şol nâtüvan Abdâllar

Basdılar çün küştgîr-i nefsi tan mı olsalar

Baş açık meydân içinde pehlivan Abdâllar

İrdiler tahkike taklîdin yıkub bünyâdını

Buldular vîrânede genc-i nihan Abdâllar

Düşmeninden Ehl-i Beyt-i Ahmed’in olub beri

Oldılar candan muhibb-i Hânedan Abdâllar

Kerbelâ’da can revân idenler içün teşne leb

İtdiler göz yaşların âb-ı revan Abdâllar

Umaram yarın olalar ümmet içre sürh rû

İtdiler gözden bugün çün hunfeşan Abdâllar

Yandılar nâr-ı cefâya bunda yarın umaram

İdeler Ahmed livâsın sâyeban Abdâllar

Mustafâ bahrinde gavvâs oldılar çün buldılar

Gevher-i Elfakrü fahrî’den nişan Abdâllar

Eylemez vesvâs-ı şeytân-ı recîm anlara kâr

İtdiler çün Şâh ismin hırz-ı can Abdâllar

Bunda ol mesmûm-i râh-ı din Hasen Şâh aşkına

İtdiler çün nûş nîş-i can sitan Abdâllar

